
Julehelsing frå kulturkontoret, 2005.

Eit nytt år er snart over og dermed kan det vere på sin plass å prøve å oppsummere noko av alt  det positive som har skjedd på kulturfronten dette året, samtidig som ein rettar fokus på framtida. Når ein skal trekkje fram ting som har skjedd innan dette vidfemnande området, risikerer ein alltid å utelate nokon eller noko. Sjølv om Stordal er ei lita og oversiktleg kommune, skjer det så mykje innan kulturfeltet at det mest er uråd å makte å få med alt dette i ei slik oppsummering. Ein har også eit klart inntrykk av at det vert vanskelegare for kvart år å få til ei slik kortfatta oppsummering. Saman maktar vi nemleg å få til særs mykje og alt dette er med på å gjere Stordal til ei flott kommune å bu i!

"Stordalsambassadørar" innan kulturfeltet:

Stordalingar har også dette året markert seg på kulturarenaer både regionalt, nasjonalt og internasjonalt. I tillegg har innsatsen og prestasjonane til einskilde her lokalt, blitt lagt merke til langt ut over kommunegrensene. 

Dei 15 elevane i 10. klasse ved Stordal skule, gjekk sist vinter heilt til topps i ei landsdekkjande tyskkonkurranse i regi av Nasjonalt ressurssenter for tysk i samarbeid med Goethe-instituttet og den tyske ambassaden. 1 320 elevar frå heile landet deltok i konkurransen, der førstepremien var på 5000 Euro. Premien vart nytta til ei heil vekes ekskursjon til Berlin i mai. Både skulen, elevane og ikkje minst Ragnhild Fauske (lærar) hausta mange lovvord etter den flotte prestasjonen, Stor takk også til det lokale næringslivet, som støtta dei flinke elvane i form av over kr 30.000 til gjennomføring av ekskursjonen til Berlin.

Kristina Malene Stavseng (12) med fiolin som hovudinstrument og Kristofer Olai Stavseng (13) med cello som hovudinstrument, syner begge eit stort talent innan klassisk musikk. Dei legg også ned mykje tid på dette, der dei i tillegg til all øving i Stordal, også er med på musikkundervisning i Ålesund. Dei er også med i strykeorkesteret ”Indre Strøk.” Dei to talentfulle ungdomane vart tildelt Stordal kommune sitt kulturstipend for 2005.

Maria Holand Tøsse, som har markert seg sterkt både innan alpint og song, bestemte seg for å prioritere songen framover. Ho har vore med og sunge i mange ulike samanhengar også dette året. Ho song saman med ”Big Odd Band”, både under Båtfestivalen i Ålesund og under konserten deira her i Stordalshallen. Ho deltok vidare under opninga av jazzfestivalen på Molde, ho deltok med 2 ulike innslag under fylkesmønstringa av UKM. I tillegg har ho stilt opp på ei rad arrangement her lokalt. Den flotte konserten til Stordal Storband i Nilsgardstunet, er eit godt døme på dette. Etter det ein kjenner til er Maria også med i ”Idol-konkurransen” på TV-2. Kor langt ho når her er ikkje lett å seie, då deltakinga som kjent er enormt stor ( 8 000 deltakarar i år!), men at ho er ein flott ambassadør for Stordal, er det ingen tvil om. 

Dei mange, unge og lovande alpinistane våre kan vise til heilt fantastiske resultat. Erika Holand Tøsse (12 år) er nok den som har markert seg aller mest. I konkurranse med dei som var eitt år eldre, tok ho to 5. plassar under Landsfinalen, sist vinter. Ho vart etter dette også teken ut på det norske ungdomslaget i alpint og var med laget på samling i Austerrike i oktober. Også fleire av dei andre lovande utøvarane ligg heilt i landstoppen. Så langt denne sesongen har Erika vunne fleire renn med nasjonal deltaking og også Vegard Busengdal kom attende frå Hafjell med førsteplass no nyleg. Plass på pallen, vart det då også for Adrian Nakken. Til neste ungdomslagssamling er også Vegard teken ut, i tillegg til Erika! Første helga i mars 2006 er det Alpin Landscup for 11 og 12 åringar på Overøye. Då vil vi få høve til å heie fram fleire av disse unge utøvarene.

Vi må heller ikkje gløyme dei to ålesundsgutane, Einar Vegsundvåg og Torstein Lianes, som køyrer for Stordal IL. Dei to juniorane ligg heilt i toppen nasjonalt og hevdar seg også særs godt internasjonalt, der junior-VM i Canada er det store målet denne sesongen.

Alpinistane i Stordal kommune har verkeleg markert seg og det er knapt nokon annan stad ein kan vise til ein slik framvekst av talent. Ser ein dette i høve til folketal vert det ganske enkelt eineståande. Det er mange som legg ned stor innsats i alpingruppa i SIL og ved Stordal Alpinsenter og dette har verkeleg synt seg å gje resultat! 

Dei to lovande hopparane våre; Sindre Holtleite (16) og Tommy Lianes (13) har begge sett nye lengderekordar i innleiinga til denne sesongen, med hhv personlege rekordar på heile 91 og 89 meter! Disse rekordane vart sett i 90 metersbakken i Granåsen (Trondheim). I skrivande stund dreg dei til Vikersund, for å vere med på Rekrutteringscup der og dei to er med i ”Team-Vest”, eit lag som totalt tel 9 hopparar. 

I tillegg til disse topprestasjonane er det også viktig å få fram at det vert jobba særs godt med tanke breidde, både i alpint, langrenn og hopp. ”Stordalscup” i langrenn og hopp har rekordstor deltaking frå dei unge, heile vinteren gjennom og alpinistane utgjer også ei særs stor gruppe. 

I fotball klarte både jentelaget, gutar 16 år og gutar 14 år å vinne puljene sine. Jentene slo Volda heile 9-1 i kampen om KM-tittelen, medan gutar 14 år hevda seg heilt i toppen av 1. divisjon denne hausten. I Norway Cup var det sterke prestasjonar også dette året, der både guttelaget og jentelaget spela seg heilt fram til 8. dels finalen. Knapt nokon annan stad kan ein elles vise til så stor oppslutning som det den aldersbestemte fotballen har her i kommunen. 

Seniorlaget si kvalifisering til sluttspelet i KM i innadørsfotball bør også nemnast, samt at oldboys-laget vann si kvalifiseringsgruppe i Møre og Romsdal og seinare deltok under NM-sluttspelet i Trondheim.

Mange andre unge og lovande talent finn ein også innan andre delar av kulturlivet i Stordal, noko som mellom anna kjem til syne under dei mange kulturarrangementa her. Dei markerer seg i samanhengar som t.d.: Ungdommens Kulturmønstring (lokalt og regionalt), som deltakarar i konsertar i regi av skulekorps/ hornmusikklag og som deltakarar i eksterne musikklag. (t.d. strykeorkesteret ”Indre Strøk” og ”Junior Big Band”) Barnekoret ”Unge Røyster” får også stadig auka oppslutning og også dei vert lagt merke til, anten det no er under eigne flotte musikaloppsettingar eller det er ved deltaking på andre arrangement både i og  utanfor kommunegrensene.

Marna Overøye og Kirsti Almås vart tildelt Stordal kommune sin Kulturpris for 2005. Dei to har lagt ned eit imponerande arbeid for barn og unge ved Stordal bedehus i mange tiår. Dei er dermed også gode dømer på den eineståande frivillige innsatsen som vert lagt ned innan kulturlivet i kommunen vår. Ein innsats som vert lagt merke til, så vel innanfor, som utanfor kommunegrensene. 

Magne Tøsse har også denne sesongen fått med seg ei rad med fotballkampar, både nasjonalt og internasjonalt. Som ein av totalt 10 FIFA-assisstentdommarar i Noreg, har han denne sesongen hatt heile 20 oppdrag i Tippeligaen og i tillegg 6 internasjonale kampar. Dette har vore både VM- kvalifisering, UEFA-Cup, Champions League-kvalifisering og Royal League. Totalt har han no passert 150 kampar i Norsk Tippeliga og 35 internasjonale kampar i regi av UEFA! 

Å oppleve å dømme Valencia med John Carew i spissen på Mestalla stadion med ca 40 000 tilskodarar er nok største einskildopplevinga, men i tillegg har han fått besøkje heile 20 ulike land rundt om i Europa. Magne har i mange år vore med på å sette Stordal på ”fotballkartet” og dermed vore ein flott Stordalsambassadør!  

Sunnmøre Fotballkrets har også lagt merke til at det skjer mykje positivt i kommunen vår, både innan idrett og kultur generelt og innan fotball spesielt.  Den 2. oktober fekk ordføraren vår høve til å presentere mykje av det som skjer innan idrett og kultur her, under konferansen ”Fotball og Samfunn” som vart avvikla i Ålesund. Stikkord her var anleggsdekking, aktivitet, arrangement og ikkje minst dugnadsinnsatsen. Fotballgruppa vart vidare nominert til Årets Fotballklubb (som ein av tre klubbar) og vart kåra til Årets Jenteklubb i 2005.   

Einar J Hove har markert seg også dette året. Han har vore ”primus motor” for Langsæterdagane, som er ei vidareføring av ”Den Store Hesteferda 2004” og Langsæterdagen same året. Han har også vore pådrivar for å få rydda og synleggjort Fokhaugtuftene og ikkje minst dei arkeologiske utgravingane ved Trollkyrkjegarden. Han er også sterk engasjert i å få på plass Stordalsportalen, som kan bli eit viktig hjelpemiddel for den som ønskjer å få informasjon om alt det som skjer her. Ikkje minst gjeld dette innan kulturområdet. Mykje av  dette har fått bra medieomtale og det er elles liten tvil i at det omfattande arbeidet Einar J Hove og mange med han legg ned, vert lagt merke til rundt om. Også Kristian Almås sin innsats bør nemnast her. Ein presentasjonen av dette omfattande arbeidet kom også med i eigen reportasje herifrå i siste utgåva av ”Kulturarven” (magasinet til Stiftinga Norsk Kulturarv) Denne utgåva vart distribuert ekstra til over 7 000 husstandar i distriktet som grensar til fjellområda i ”Øvre Stordal.” 

Sist men ikkje minst må det nemnast at Stordal kommune gjekk heilt til topps i Turkonkurransen i regi av Møre og Romsdal fylke og Forum for natur og friluftsliv. I tillegg til flott mediadekning gav dette oss ein premie på kr 100.000,- som skal nyttast til friluftslivsføremål. Dei mange ivrige turgåarane våre har dermed vore med og sett Stordal kommune på kartet dette året. Heile 16 431 registreringar vart det, fordelt på dei 10 turmåla ein kunne vitje i løpet av perioden frå 1. mai til 30. september. Ikkje dårleg det i ei kommune med ca 1 000 innbyggjarar! 

Mange har vore med og lagt tilhøva endå betre til rette for både turgåarar og andre i løpet av Friluftslivets År 2005. Dette vert også lagt merke til utanfor kommunegrensene og det vil truleg ha stor nytte for oss alle, i vid forstand, framover. 

I tillegg må det nemnast at ordførar Charles Tøsse vann hoppkonkuransen under opningsmarkeringa for Friluftslivets År 2005 i Møre og Romsdal. Dette skjedde på Skaret i Molde, første helga i januar og premien her var på kr 10.000,-.

Dei mange arrangementa:
Også dette året kan ein sjå attende på særs mange store og små arrangement. Bak disse ligg det ofte ein formidabel dugnadsinnsats. I denne oppsummeringa vel vi denne gongen å trekkje fram følgjande arrangement:

Den 26. februar var det klart for Årsfest for Stordalshallen. Denne gongen var det Dyrkorn sin tur til å arrangere og både store og små fortener stor ros for ei kjempeflott avvikling. 

Disse tilstellingane er positive på mange måtar. I tillegg til at det gir viktige inntekter til drifta av Stordalshallen, gir det også mykje i form av sosial kontakt for dei mange som er involverte rundt arrangementet. Og sist men ikkje minst er det stort for publikum å få oppleve dette.

Den årlege sykkeltrimmen 1. mai, i regi av tur- og trimgruppa, vart dette året utvida til også å omfatte opningsmarkeringa av Friluftslivets År 2005 i Stordal kommune. Det vart rekordstor deltaking med over 300 personar. Ordføraren stod for den høgtidlege opninga av Friluftslivets År, då han etter talen sin skreiv seg inn i turboka ved bedehuset. Som vanleg stod Moe bedehus for flott servering, tombola med meir.

Stordal bygdetun var arena for markeringa av at det var 100 år sidan unionen med Sverige vart oppløyst. Den 7. juni fekk dei mange frammøtte ta del i eit rikhaldig program og ein kan slå fast at nemnda bak arrangementet hadde gjort ein særdeles god jobb i høve førebuinga. M.a. var det innslag ved Kirsti Almås, Liv Randi Bjørlykke, Ragnhild Flåen, Stordal hornmusikklag og Stordal skulekorps. Det var også innlagt eigen ”Unionsmarsj” med utdeling av eigen ”unionspin” til alle som deltok og i tillegg var det sal av nydeleg rømmegraut inne i Løsetstova. 

I Prestestova kunne ein få med seg ei flott utstilling av bileter o.l., som nemnda hadde fått samla inn. Skuleelevane si historieskildring ute på graset framfor Løsetstova, var likevel truleg høgdepunktet. Dette tilbakeblikket i historia var meisterleg framført og hausta stor applaus frå publikum. 

Stordalscupen vart også denne gongen ein suksess. Dette er truleg det einskildarrangementet som trekkjer flest folk til  kommunen vår og også det arrangementet som har med flest friviljuge. Tilbakemeldingane frå dei mange som er innom Stordalscup, i løpet av denne helga i juli, er udelt positive.  Nærare 4 000 personar reknar ein med var innom arrangementet i år, noko som utgjer fire gongar folketalet i kommunen! Stordalscup feira i år sitt 25 års jubileum og dei aller fleste i heile regionen/kretsen har fått med seg kor flott dette arrangementet er.

Arrangørane bak Stordalscupen, stod også denne hausten for stor dansegalla. Konseptet var, som tidlegare år, to danseband som veksla på å spele god dansemusikk.  Mange kunne difor hygge seg på det gode dansegolvet i Stordalshallen, frå tidleg kveld til seint på natt. 

Både folk herifrå og frå heile distriktet elles, kunne også i år glede seg over kulturprogramma i regi av Kyrkjehola Kulturbeite. Ni flotte og varierte arrangement stod på programmet, der ein m.a. kunne få med seg den røynde teatermannen Svein Tindberg som fortalte og leika med tekstar frå Bibelen, Ola Bremnes m/band, konsert med Harald Bjørkøy (tenor), Marianne Ravn Stavseng (sopran) og Odd Johan Overøye (klaver) og ikkje minst dei to utstillingane til Eldar Parr (litografi) og Kjell Stig Amdam (måleri) 

Eldsjelene bak Kyrkjehola Kulturbeite fortener stor ros for det arbeidet dei legg ned og ein kan slå fast at dei også dette året lukkast med å presentere eit kulturelt tilbod av svært høg kvalitet.

Langsæterdagane vart arrangert frå fredag den 26. og til og med den 28. august. Det er Einar J Hove som har vore ”primus motor” for dette arrangementet, som er ein oppfølgjar av ”Den Store Hesteferda 04” og av Langsæterdagen det same året. Gjennom ei omfattande førebuing og involvering av ei rad einskildpersonar, lag/organisasjonar, bedrifter og andre instansar har dette blitt ei stort og flott kulturarrangement med ei rad flotte og varierte aktivitetar/tilbod. Framleis er det kulturarven vår og friluftslivet som er i fokus og ein kan med rette hevde at Stordal sogelag her har lukkast særs godt i sitt arbeid for å få til auka interesse for dette og for bruken av området også i vidare forstand. Slik sett er det også naturleg å sjå på Langsæterdagane, som eit nytt steg på vegen mot det som går under nemninga ”Fjord-, fjell- og friluftsparken.”  

Stordal bedehus runda 40 år dette året og i den samanhengen vart det arrangert stor jubileumsfest der, den 4. september.  På programmet stod m.a. tale v/Kjell Furnes og song av  ”Tonika.” I tillegg spela Kristofer Olai Stavseng (cello) og Olaus Overøye presenterte eit flott historisk tilbakeblikk. Fleire større og mindre arrangement har også dette året vorte avvikla ved bedehuset, der m.a. bedehusfesten nyleg var ei flott oppleving. Der vart også Kulturprisen for 2005, delt ut til Marna og Kirsti.

Strykeorkesteret ”Indre Strøk” hadde vellukka konsert i Stordalshallen den 24. september. Publikum fekk ei flott musikalsk oppleving og ekstra kjekt var det å kunne få med seg søskena Kristina Malene og Kristofer Olai Stavseng opptre på heimebane, saman med orkesteret.

”Barnebarnas Dag” den 1. oktober vart eit flott arrangement. Dette var det Eldrerådet som stod bak, i samarbeid med Friluftsrådet og med god hjelp frå fleire lag og organisasjonar her i kommunen. Unge og eldre kosa seg saman, både ute i det fri og inne i idrettshallen. Her var det presentasjon av leikar frå den tid besteforeldra var små, her var fotballkamp mellom mødre/bestemødre og borna, her inviterte gammaldansgruppa borna med på dans og i tillegg mange flotte kulturinnslag elles óg. 

Dette året har tur- og trim gruppa i Stordal IL, med Reidun L Bratland i spissen stått bak mange flotte turmarsjar med stor oppslutning: 1. mai var det sykkeltrim (over 300 deltok!), 7. juni var det eigen Unionsmarsj (om lag 100 deltok), 14. august var det turmarsj til Mosætra (om lag 50 deltok), medan det heile vart avslutta med ”turmarsjfinale” den 30. september (om lag 100 deltok). 

I tillegg kan ein nemne at opplegget ”Den gyldne spaserstokk” også dette året har hatt god oppslutning. Dette er det Sparebanken Møre som står bak, i samarbeid med helselaget.   

Fotballgruppa i Stordal IL, stod denne hausten som arrangør av Junior-KM i innandørsfotball. Dette var eit kjempearrangement, med kampar frå tidleg kveld på fredagen og til langt ut på søndagskvelden. Arrangørane hadde til og med oppretta eiga heimeside med kontinuerlig oppdateringar både på storskjerm og på nett. Arrangementet vart gjennomført prikkfritt og tilbakemeldingane både frå spelarar, klubbar og krets var veldig gode. 

Dyrkorn barne- og ungdomsklubb har stått bak fleire kjekke diskotek dette året og det er tydleg at den yngre garde har sett stor pris på disse arrangementa. Det har vore både ”Halloween-party”, ”Jule-diskotek” og andre aktivitetar retta mot dei unge. 

Nede på kaiområdet på Dyrkorn er det mykje liv og røre i løpet av året. ”Svelestoppen” er frå før ”viden kjent”. I tillegg kan ein vise til mange flotte kulturinnslag, utstillingar, eige ”nissehus” og anna. 

Tradisjonen tru var det tenning av julegran i Stordal sentrum, 1. søndag i advent. Som vanleg var det Stordal skulekorps som stod for arrangementet, med flott nisseorkester ved julegrana og med påfølgjande adventskonsert ved Stordal bedehus.

Grendacupen, som har 10 års jubileum no i 2005, har lenge vore møtestad nr 1 i romjula. Etterkvart har også nye aktivitetar kome til, slik at endå fleire kan ha høve til å delta. Mange legg også turen innom Stordalshallen kvar 3. juledag, først og fremst for å treffe gamle kjente. 

Det er også gledeleg å registrere at oppslutninga kring Bygdekinoen har vore merkbart aukande denne hausten. Som kjent vart det vurdert å ta vekk dette flotte tilbodet i og med at nesten ingen nytta seg av det. Men når interessa er så god som den har vore i det siste, ser framtida lysare ut også her. 

Dei siste åra har Stordal skule stått bak flotte juleavslutningar i Stordalshallen. Dette har vore like oppunder jul og dermed har det ikkje kome med så mykje om disse arrangementa i oppsummeringane tidlegare år. Både ”West Side Story”, ”Putti Plutti Pott”og ”Snus og Finn i Nisseland” har vore synt fram, og kvaliteten på dette har vore imponerande. I tillegg ber disse flotte arrangementa preg av at alle elevar, uansett alder og interesse, er ivrig med i ein eller fleire samanhengar, anten dette er i form av song, skodespelarkunst, lydkøyring eller anna. I tillegg til dei flotte innslaga frå scena i Stordalshallen, må det nemnast at også julegudsteneste i Stordal kyrkje og gong rundt juletreet i grendasalen høyrer med når Stordal skule gjennomfører si juleavslutning.

Også dei årlege julekonsertane fortener å bli trekt fram. Dette er først og fremst eit samarbeid mellom song- og musikklaga i kommunen, men også fellesrådet og kulturavdelinga i kommunen er med. I skrivande stund er nok ein vellukka konsert avvikla. Denne gongen var det Stordal hornmusikklag som hadde hovudansvaret og under leiing av ein dugande konferansier (Bjørnar Midtbust) fekk dei mange frammøtte vere med på ei vakker mønstring av song- og musikkrefter i kommunen vår. Det er elles også på sin plass å gje ros til disse kreftene, for den store innsatsen dei legg ned elles i året óg.

I tillegg til det som er trekt fram her, må det nemnast at det også dette året er avvikla ei rekkje større og mindre arrangement, både ved skianlegga våre, i Stordalshallen, på bedehusa og andre stader. Disse er til glede for både store og små. Det eine arrangementet avløyser det andre og det er mest umogleg å nemne dei alle her. Men det er i alle fall grunn til å hevde at ein har eit rikt kulturliv i Stordal kommune.     

 Anleggssituasjonen:

Sjølv om vi frå før av kan skilte med ei rad flotte anlegg til glede for folk i alle aldrar, og med ulike fritidsinteresser, har ein også i løpet av dette året fått på plass nye, medan andre er blitt rehabiliterte.

Stordal Treningssenter vart opna denne våren og dei nyoppussa lokala i ”Pedrobygget” er blitt svært populære. Når det gjeld utstyr er senteret godt rusta. Med dette har ein fått på plass endå eit nytt treningstilbod, som er blitt godt motteke av brukarane. 

Denne hausten vart det vidare sett i gong ei storstilt utbetring ved Stordal Alpinsenter på Overøye. Her vert det fleire nye traséar, fleire nye trekk, nytt lysanlegg, utviding av bygningsmassen m.m., der totalkostnadane vert på om lag kr 10 millionar. Etter planen skal det nye familietrekket  vere ferdig til jul, medan det nye hovudtrekket, som er 300 meter lenger enn dagens trekk, skal vere ferdig til 1. februar. Anleggsaktiviteten pågår for fullt og det har vidare vore organisert ein omfattande dugnadsinnsats heile denne hausten. 

I tillegg har kommunen gått inn med 1,3 million i samband med utvidinga av parkeringsplassen på Overøye. Dette området har status som regionalt utfartsområde og det er difor grunn til å forvente at ein vil få dekt inn mykje av dette beløpet i form av støtte frå Møre og Romsdal fylke.

Nytt servicebygg er også kome på plass på Overøye. Sjølv om dette primært er knytt til dei mange som har hytter og campingvogner i området, vil dette bygget også vere til glede for andre som ferdast i området.

Stordal Fjellservice har vidare investert i ny og flott løypemaskin til om lag kr 750.000,-. (kr 150.000,- i kommunal støtte) Denne vil vere til stor glede for alle dei som valfartar innover fjellet i Overøye-/Langsæterområdet i løpet av vinteren. Samla sett vil dette området no kunne framstå som eit klart førsteval for veldig mange av dei som søkjer idretts- og friluftslivsaktivitet, heile året rundt.
Også på Stavsengfjellet har det skjedd utbetringar. Sjølv om Fjellbakken nyleg fekk på plass flott varmestove, stoppar ikkje arbeidet av den grunn. Denne hausten har det vore utført mykje dugnadsarbeid og mellom anna er det nye sporleggingssystemet i tilløpet no på plass.

Stavsengfjellet Skisenter har også fått ny, flott løypemaskin og kan dermed by på ferdig preparerte og flotte løyper kvar dag,heile vinteren igjennom.

Grunneigarar har i løpet av den siste tida stått bak mange tiltak, som har gjort sitt til at tilhøva for friluftslivsaktivitet er blitt langt betre. Dette har mellom anna vore i form av ei storstilt rydding og merking av råser og stiar, utbetring av turvegen langs Stordalselva, etablering av rasteplassar med gapahukar, sitjeplassar og bålplass med meir. I tillegg må det nemnast at grunneigarane også har stått bak ei omfattande utbetring av fiskeplassane i Storelva.

Jarle Hove har nyleg laga til eit område i ”Rystene” tilrettelagt for friluftslivsaktivitet i nærmiljøet, med mellom anna gapahukar og leirplass. Ikkje minst borna i barnehagen vil kunne få stor glede av dette framover.

Harald Jøsvoll har starta opp eit prosjekt knytt til bygging av ”Grindløer.” Dette skjer gjennom eit samarbeid med Stordal sogelag. Denne byggeskikken vart også presentert under Langsæterdagane i haust.

Tor Midtbust har fått laga til eit område for hesteriding og interessa for å delta på dette tilbodet ser ut til å vere stort, spesielt blant dei yngste.

Rehabiliteringa av Storvasshytta, med tilhøyrande båt og naust, er på det næraste ferdig. Også her er det lagt ned stor dugnadsinnsats dette året og den rehabiliterte hytta vil verte til stor glede for alle dei som veit å finne vegen til dette vakre turområdet.

Det nye servicebygget, ved gjestebrygga i småbåthamna, vart offisielt opna den 17. juni. Med dette flotte bygget på plass vil det bli endå meir interessant å legge turen innom Stordal, for alle dei som ønskjer å bruke sjøen og fjorden, med alt det den har å by på. 

I Stordalshallen er det denne våren kom på plass eige brannvarslingsanlegg. Dette er eit viktig bidrag med tanke på å sikre seg mot at store materielle verdiar skal gå tapt og ikkje minst at dette skal gjere det endå tryggare for dei som bur og oppheld seg der. Det bør også nemnast at Stordalshallen no har heile 52 samarbeidspartnarar innan næringslivet, noko som syner at interessa for alt det som skjer der, og alt det  Stordalshallen har å by på, er stadig aukande. Eiga heimeside (opning 22. desember), eiga brosjyre, med meir, har det også blitt dette året.

Stordalshallen, med alle dei ulike aktivitetane der, er sentral når det gjeld mykje av det som skjer innan kulturlivet i kommunen og det er difor særs gledeleg å registrere at driftsresultatet ser ut til å gå i pluss også dette året. Dugnadsånda ein så ofte før har trekt fram er ei vesentleg årsak til dette. Dette ser ein att i form av grendelaga sin enorme innsats i høve Årsfestane, dei mange andre større og mindre inntektsbringande arrangementa, innsatsen til instruktørane i klatring, skyting og trampoline, innsatsen til dei som styrer med lyd og lys ved Stordalshallen, regelmessige dugnadar o.l.  Alt dette er viktige medverkande årsaker med tanke på det gode resultatet. Auken i salet av reklameplass er ei anna vesentleg årsak.  Alt dette positive heng ofte saman og det vil dermed kunne forsterke seg i åra som kjem. Med disse momenta i botnen, og med brukarar som tek godt vare på hallen sin, er det difor all grunn til å sjå med optimisme på åra som kjem. Målet må framleis vere at ein skal kunne tilby gratis trening og øving for alle lag og organisasjonar heimehøyrande i kommunen og at Stordalshallen også elles skal vere til stor glede og nytte for alle.  

Utgjevingane:

Nye temahefter er også dette året gjeve ut i regi av Stordal Sogelelag. Innsamlinga, arkiveringa og presentasjonen av dette lokalhistoriske stoffet er verkeleg imponerande og vil ha stor verdi også for våre barn og barnebarn. 3 hefter har det blitt også dette året, der ikkje minst det komande heftet om fisket i fjorden, i Storelva og på fjellet, vil bli særs interessant. I tillegg har det blitt hefte om ”Fjord-, fjell- og friluftsparken” og om ”Stordalsportalen.” Til saman har det aktive sogelaget gjeve ut om lag 25 ulike temahefter, sidan 2001.

Stordal kommune ga ut ny og flott turistbrosjyre dette året og i tillegg har Stordalshallen for første gong gitt ut dette.

Sjølv om det kanskje ikkje direkte inngår i det ein kan kalle ”utgjevingar”, er det freistande å trekkje fram reportasjen herifrå, i Norsk Kulturarv sitt magasin ”Kulturarven” nyleg. Her vart Stordal omtala som ”ein levande og spennande kulturkommune, med aktive og engasjerte innbyggjarar.” Vidare vert kulturminner av nasjonal verdi trekt fram, ”eit aktivt sogelag som engasjerer både gammal og ung, ei god, gammaldags dugnadsånd – og ein fantastisk natur med fjell, fjord og unike naturopplevingar.”

Ein ny måte å formidle på er ved hjelp av heimesider. Det har også dette året kome på plass mange nye, der mykje av det ein kan oppleve innan kulturlivet i kommunen er kome med.

Stordal Alpinsenter (Arena Overøye), Alpin Landsfinale, Stordal båteigarlag, Fotballgruppa, Møbelberget (supporterklubben) og KM Junior, sine sider, er gode dømer på dette. I skrivande stund er det på det næraste klart også for den nye Stordalsportalen. Også Stordalshallen har fått sine eigne nettsider og Stordal kommune si nye nettside skal også vere klar no. (Opning den 22. desember) Alt dette vil ha enormt mykje å seie for i kva grad folk, også utanfor kommunegrensene, skal kunne gjere seg kjende med alt det vi har å by på her hjå oss. Skal vi lukkast med å oppretthalde levande og gode nettsider, er det viktig at mange vil vere med på å oppdatere disse.
Ivaretakinga av kulturarven:
Også dette året kan Stordal Sogelag sjå tilbake på eit omfattande arbeid. Sentralt dette året har sjølvsagt Langsæterdagane stått. Knapt nokon kan fatte kor mykje arbeid det her er lagt ned. I tillegg til dette, eller kanskje som ein del av dette, kjem også arbeidet med å rydde og beskrive Fokhaugtuftene, og Trollkyrkjegarden. Som kjent har det også vore arkeologiske utgravingar der. Gjennom sitt arbeid  får sogelaget restaurert og synleggjort kulturminner, utbetra tilkomsten til disse og ikkje minst laga dokumentasjonar av dei, som vil vere til stor nytte for oss alle. Det relativt unge sogelaget har alt utretta ufatteleg mykje og har vidare omfattande planar knytt til ivaretaking av vår kulturarv, både i området ”Øvre Stordal” og elles i kommunen.

Stordal Bygdetun, med Rosekyrkja frå 1789, vert stadig oftare besøkt. Spesielt gjennom sommarsesongen er det mange som stoppar opp og får omvising der. Bygningane og området elles vert helde godt ved like og alle dei som er knytt til dette arbeidet, gjer ein framifrå jobb. 

Omfattande restaureringsarbeid er utført fleire stader, mellom anna på gardstuna på Jøsvoll. Dei sjøfarande kan vidare ikkje unngå å få med seg kor flott dei mange fråflytta gardane langs fjorden vert haldne i hevd. Turar innom Stordalsholmen, og dei andre naturperlene våre langs fjorden, bør difor vere eit naturleg val for dei som ikkje kjenner denne delen av kommunen vår. Aktivteten på Ytste Skotet er stadig aukande og folk i alle aldrar valfartar dit for å få oppleve, og ta del i, korleis livet arta seg på disse særeigne fjellgardane, tilbake i tid.      

Mange nybygg som er komne til den siste tida, ber også preg av at ein har lagt vekt på å gjenskape det særeigne og tradisjonelle i utforminga. Det er eit nytt døme på at mange er opptekne av å ta vare på, og å bevare, det ekte og særeigne og at ein ser ein klar verdi i dette. 

På grunnlag av dette tilbakeblikket, der ein står i fare for å utelate nokon eller noko, kan det vere freistande å trekkje fram slagordet vårt: "Stordal kommune - der folk trivst!" Den enorme dugnadsinnsatsen som ligg bak alt dette er heilt uvurderleg. Vi har så utruleg mykje å vere stolte av i denne kommunen vår, også innan kulturfeltet. Det ein her har teke med kan kanskje også vere ein viktig ballast i det vidare arbeidet ditt, som "ambassadør" for Stordal. 

Kommunen vil på denne måten nytte høvet til å takke alle dykk som på ulike måtar er med og yter ein innsats innan kulturlivet.

Då står det att å få ønskje dykk alle: 


 

GOD JUL OG GODT NYTT ÅR!

                Hallgeir Hove




    Tlf.: 70 27 91 23 /  90 94 93 58

kulturkonsulent/dagleg leiar Stordalshallen
                  E-post: hallgeir.hove@stordal.kommune.no 

